
Arartekoaren 2024R-1497-23 Ebazpena, 2024ko otsailaren 19koa. Honen bidez, 

Eusko Jaurlaritzaren Berdintasun, Justizia eta Gizarte Politiketako Sailari 

gomendatzen dio berrikus ditzala preso dauden pertsonen datuak jasotzeko 

metodoak eta espetxeetarako gizarte zerbitzuen protokolo bat diseinatu dezala, 

EAEko Espetxeen Zuzendaritza Zentroak kontrolatu dezakeena, modu horretan, 

ekiditeko Gipuzkoako (Martutene) espetxe batean dagoen preso bat Espetxe 

Erakundeen Idazkaritza Nagusiaren menpekoa den Leongo espetxera lekualdatzea 

erabakitzen den unean, Gipuzkoako espetxean duen errotzea nahikoa ez dela 

erabakitzea.  

 

Aurrekariak 

 

2023-05-26an Arartekoak Martuteneko espetxean preso dagoen pertsona batek 

bidalitako kexa idazkia jaso zuen. Horren bitartez, salatzen zuen Mansilla de las 

Mulasko (Leon) espetxera lekualdatu zutela. 

 

Arartekoak jakin zuenaren arabera, presoa Martutenen espetxeratu zuten 2022-12-

17an. 2023-02-08an Tratamendu Batzordea bildu zen eta proposatu zuten hasiera 

batean barneratua EAEko Espetxeen Zuzendaritza Zentroan sailkatzea. Zentro 

horrek, 2023-02-28an espetxe tratamenduko bigarren mailako sailkapena berretsi 

zuen eta barneratua Espetxe Erakundeen Idazkaritza Nagusiak (aurrerantzean, 

SGIP, gaztelaniazko siglengatik) kudeatutako espetxe batera lekualdatzeko eskaera 

egin zuen: “Bi faktore izango lirateke lekualdaketa motibatu dutenak: Euskal 

Autonomia Erkidegoko espetxeen gainezko okupazioa eta barneratuaren 

sozio/familia lotura eza Euskal Autonomia Erkidegoan”. SGIPk 2023-03-15eko 

ebazpenaren bitartez lekualdaketa onetsi zuen, eta barneratua espetxe horretara 

eraman zuten. 

 

Kexagileak idazkian argudiatu zuen barneratuak familia loturak dituela Gipuzkoan, 

bere bizitza EAEn igaro duela orain dela 20 urte baino gehiago bertara iritsi zenetik, 

eta Gipuzkoako espetxean estupefazienteen kontsumoari uzteko tratamendua 

egiten ari zela, bere adikzioa eta espetxeratzearen arrazoi izan zen gauzatutako 

delitua elkarrekin lotuta baitaude. 

 

Kexagileak askotariko agiriak atxiki zituen, besteak beste, Gipuzkoako erroldaren 

historikoa, adingabeko alabaren filiazioa jasotzen duen familia liburua eta bere 

alabari buruzko txosten psikologikoa, dioena adingabearen garapenean eragin 

positiboa izan duela aita eta alabaren arteko harremana berreraiki izanak, eta bere 

aita urrundu izanagatik bizitako kontaktu galerak adingabearengan sortutako 

ondorio emozional negatiboak azaltzen ziren baita ere. 

 

Era berean, espedientean jaso ziren barneratuaren gainerako senideen agiriak, hala 

nola, Gipuzkoan bizi diren senideen errolda agiriak eta beraien familia liburuak. 

2023-10-16an Arartekoak informazioa eskatu zuen euskal espetxe 

administrazioaren inguruan, eta adierazi zuen barneratuak harremana zuela bere 

adingabeko alabarekin eta beraien arteko harremana mantendu ahal izateko eragin 

negatiboa izango lukeela espetxez aldatzeak. 

 

2023-11-09an jaso genuen Euskal Espetxe Administrazioaren txostenak hauxe dio 

barneratuaren gizarte eta familia harremanei buruz: “Gipuzkoako espetxetik Justizia 

Zuzendaritzara bidalitako txostenean adierazten den bezala, barneratuak ez du 

harremanik mantentzen bere (…) familiarekin, kalean bizi zelarik kartzelan sartu 

baino lehenago”. 

 

Gainera, hauxe dio: “Psikologoaren txostenaren arabera, barneratuak kontaktua 

berrartu zuen Proyecto Hombre programarekin, proiektu horretan birgaitze-ahalegin 

ugari egin dira, baina ez du inola ere abstinentzia lortu” 

 

2023-12-11n Arartekoak informazio gehiago eskatu zuen kasu horri buruz eta, 

bereziki, espetxe espedientean eta gizarte txostenetan barneratuak bere 

adingabeko alabarekin duen harremanaren inguruan egon zitekeen informazio xehea 

eta gizarte txosten berri bat eskatu zituen barneratuak bere familiarekin Gipuzkoan 

duen harremanari buruz. Era berean, Arartekoak barneratuak Gipuzkoako 

espetxean egon bitartean jaso zituen bisiten erregistroen kopia ere eskatu zuen. 

 

2024-01-10ean Arartekoak eraginpeko administrazioaren erantzunaren bigarren 

txostena erregistratu zuen.  

 

Bigarren txosten horretan azaltzen zen barneratuak otsailean jakinarazi zuela 

adingabeko alaba bat zuela eta espetxeratu aurretik noizbait elkarrekin egon zirela 

kanpoan. Espetxe administrazioak azaldu zuen baita ere Gipuzkoako espetxean 

bere alaba adingabearekin bi aldiz egon zela eta egiaztatu dutela Leongo espetxean 

ere izan dituztela bisitak elkarrekin. 

 

Gainera, gehitu zuen euskal espetxe administrazioak badakiela barneratuaren 

hainbat anaia Gipuzkoan bizi direla. Era berean, txostenak dio barneratuaren anaia 

bat zigorra betetzen ari dela Gipuzkoako espetxe berberean, eta biek batera 

familiarekin 5 bisita izan zituztela 2023an, kexagilea Leonera lekualdatu baino 

lehen. 

Espedientearen izapideetan emandako informazioari dagokionez, Arartekoak 

honako gogoeta hauek egiten ditu: 

 

 

Gogoetak 

 

1. Espainiako Konstituzioak dio askatasunaz gabetzeko zigorren helburua berreziketa 

eta gizarteratzea izango direla eta, horregatik, Espetxeen Lege Orokorrari buruzko 

irailaren 26ko 1/1979 Lege Organikoaren 63. artikuluak eta Espetxeen 

Erregelamendua onartzen duen otsailaren 9ko 190/1996 Errege Dekretuaren 102.1 

artikuluak indibidualizazio zientifikoaren sistema ezartzen dute. Sistema horren 

arabera, epaitu bakoitza aztertu eta gero sailkatu egiten da eta adierazitako 

tratamenduarentzat erregimen egokiena duen espetxera eramaten da. 

 

Sailkapenak kontuan hartu behar ditu barneratuaren nortasuna eta historial 

indibiduala, familiarra eta soziala, baina baita ere zigorraren iraupena eta zigor 

neurriak —halakorik egonez gero—, ziurrenik zigorra bete ondoren itzuliko den 

ingurua eta kasu eta une bakoitzaren baliabideak, erraztasunak eta zailtasunak, 

hala, tratamendua arrakastatsua izan dadin. 

 

Bestalde, Estatuko Administrazioaren eginkizunak eta zerbitzuak Euskal Autonomia 

Erkidegoari eskualdatzeko eta espetxe arloko Estatuko legeria betearazteari 

buruzko ekainaren 29ko 474/2021 Errege Dekretuaren 4. apartatuko D hizkiak 

espetxe administrazioen arteko lekualdatzeak arautzen ditu, eta euskal espetxe 

administrazioak EAEko herritarren errotzea ezinbesteko elementutzat jotzen du 

EAEko espetxe plaza egokia ote den edo sailkapena eta helmuga aztertuak dituen 

pertsonarentzat espetxe egokiena zein den baloratzeko. 

 

2. Testuinguru horretan, espetxeratzen direnei egiten zaien behaketa espetxe 

tratamenduak edo esku hartzeak jasaten duten indibidualizazio zientifikoko 

sistemaren giltzarria da. 

 

Horrenbestez, espetxe administrazioak behaketa zabal eta egokia egin behar du, 

administrazio horri baitagokio agintaritza publikoa den heinean espetxean 

daudenentzat askatasuna eta berdintasuna errealak eta eraginkorrak izateko 

baldintzak sustatzea; horien osotasuna mugatzen edo zailtzen duten oztopoak 

mugitzea eta guztiek bizi politikoan, ekonomikoan, kulturalean eta sozialean herritar 

gisa parte hartzea erraztea. 

 

Tratamendu taldeek askotariko gizarte informazioa jaso behar dute eta hainbat 

metodo erabili behar dituzte, besteak beste, dokumentazio datuen analisia, 

elkarrizketak barneratuarekin, familiarekin edo erreferentziazko pertsonekin 

harremanak edo kanpoko txosten teknikoak eta espetxeetako gizarte zerbitzuek eta 

gainerako talde teknikoek egindako jarduketak, Tratamendu Batzarrei eta EAEko 

Espetxeen Zuzendaritza Zentroari ahalbidetzen dietenak erabakiak informazioarekin 

eta arrazoituta hartzea. Hau da, informazioa beharrezko ardurarekin jaso behar da, 

beste administrazio publikoekin lankidetzan aritzeko printzipioa betez, sistemen eta 

hartutako erabakien elkarrekikotasuna ahalbidetuz, horrela, organo eskudunek 

aztertuko duten informazioa zorrotza eta administrazio erabakiaren eraginpekoa 

izango den barneratuaren errealitatearekin kontrastatua izan dadin. 

 

Aztertutako kasuan, Arartekoarentzat bistakoa da presoak EAEn duen errotzea 

frogatzen duten datuak (administrazioak Arartekoari bidali zion bigarren 

erantzunean aipatu zirenak) ez zirela behar beste aintzat hartu Espetxe Erakundeen 

Idazkaritza Nagusiaren menpekoa den Leongo Mansilla de las Mulasko espetxera 

lekualdatzea erabaki zutenean.  

 

Hori dela eta, ezinbestekoa da EAEko Espetxeetako Gizarte Zerbitzuek protokoloak 

izatea, ekiditeko datuak jasotzen direnean inprimaki-tipo akatsak egitea eta 

holistikoki, preso dagoenaren eta bere inguruabarren inguruko informazio nahikorik 

ez izatea. Era berean, Arartekoak, aurreko ebazpenetan adierazi duen bezala, 

azpimarratu nahi du beharrezkoa dela lekualdatzeetan baloratzen diren kontzeptu 

juridiko zehaztugabeak objektibizatzea, hala, segurtasun juridikoa bermatzeko. 

 

3. Nazioarteko estandarrei dagokienez, zigor eta espetxe arloetan haurtzaroaren 

ikuspegia zeharka sartzearen beharra Europako Parlamentuaren 2008ko martxoaren 

13ko Ebazpenean jasota dago, emakumeek espetxeetan duten egoera bereziari eta 

gurasoen espetxeratzeak gizartean eta familian dituen ondorioei buruzkoan —

2007/2116 (INI)—, eta beste aldetik, Europako Kontseiluaren 

CM/REC (2018)5 Gomendioan baita ere, gurasoak espetxean dituzten adingabeei 

buruzkoan. 

 

Horri dagokionez, azpimarratu egin behar ditugu hizpide dugun kasuan 

administrazio erabakiak presoaren alaba adingabean sortu duen eragin emozionala 

eta erabakiaren esparru juridikoa. Arartekoak gogorarazten du ume eta nerabeen 

interes gorena lehenetsi behar dela eskubideen talkak gertatzen direnean. 

Barneratuaren alaba adingabeak espetxeratuta dagoen aitarekin harreman 

emozional jarraitua izateko eskubidea eta betebeharra ditu, eta espetxeratuak, era 

berean, bere guraso eginkizunak betetzeko eskubideak eta betebeharrak ditu.  

 

Hala, administrazioaren ardura izango da askatasunik ez dutenen seme-alaba 

adingabeen eta nerabeen esperientzia positiboak sustatzea, eta gurasoak 

kartzelaratzeak dakartzan ondorio eta oztopo negatiboei horrelako gehiago jartzea 

ekidingo du. 

Bereziki, Euskal Autonomia Erkidegoan espetxe eredua ezartzeko oinarriak izeneko 

agirian espetxeetako esku hartzeen puntu estrategiko gisa jasotzen da azterlan bat 

egitea, askatasuna kendu zaien gurasoen seme-alaben egoera eta adingabeen 

eskubideak hobekien babesteko modu onena zein den aztertzeko. Horrenbestez, 

Arartekoaren ustez haurrekiko ikuspegi hori kasu bakoitzaren tratamendu 

indibidualizatuan aplikatu behar da. 

 

Arartekoak gogorarazi du gurasoak espetxean dituzten umeek gainerako umeen 

eskubide berberak dituztela, eta ondorioz, gurasoekin harreman erregularra izateko 

eskubidea dutela, salbu eta harreman hori umeen interes gorenaren aurkakoa dela 

egiaztatzen bada. Gainera, harreman erregular horrek eragin positiboa izan dezake, 

ez bakarrik adingabeengan, baita presoen gizarteratze prozesuetan ere, aitatasun 

positiboak bereziki espetxeratutako gizonengan elementu gisa duen balioagatik. 

 

4. Azkenik, garrantzitsua da azpimarratzea baita ere presoari nola eragiten dion EAEn 

duen errotzearen balorazio egoki batek. Egiaz, kasu honetan, Leongo espetxera 

lekualdatzean presoak Gipuzkoan zituen harreman sozialak, familiarrak eta 

tratamenduzkoak hautsi egin ziren. EAEra lekualdatzeko prozesua berriro ere hasi 

behar izan du eta baliteke denboran luzatzea eta hala, bere gizarteratze prozesua 

eta balorazioa Leongo espetxeko Tratamendu Batzordearen baldintzapean geratu 

dira. 

 

Horregatik guztiagatik, gomendio hau egiten dugu, otsailaren 27ko 3/1985 Legeak 

−erakunde hau sortu eta arautzekoak− 11 b) artikuluan ezarritakoaren arabera: 

 

GOMENDIOA 

 

1. Arartekoaren ustez, kasu honetan oker jokatu du euskal espetxe 

administrazioak, ez baitu behar beste aintzat hartu presoak Gipuzkoan duen 

errotzea eta, hori dela eta, Arartekoak gomendatzen du euskal espetxe 

administrazioak onar dezala kexagileak Gipuzkoako espetxera lekualdatzeko 

egindako eskaria, SGIPk proposatuta eskari hori hezurmamitzen denean.  

 

2. Arartekoak euskal espetxe administrazioari gomendatzen dio berrikus ditzala 

EAEko hiru espetxeetan kartzelaratzen direnen datuak jasotzeko erabiltzen 

dituzten metodoak, behaketak zuzenak izan daitezen, eta espetxeetako gizarte 

zerbitzuen protokolo bat edo barneratuen gizarte eta familia datuak eta 

bestelako inguruabar pertsonalak jasotzeko metodologia bat diseinatu dezala, 

modu horretan, presoak behar bezala ebaluatu eta kontrolatu ditzan EAEko 

Espetxeetako Zuzendaritza Zentroak eta, hala, presoen eskubideak kaltetzen 

dituzten lekualdaketak ekidin daitezen, kexa honetan hizpide izan dugun 

kasuan gertatu bezala. 

 

https://www.euskadi.eus/contenidos/informacion/administracion_penitenciaria/eu_def/adjuntos/espetxe-eredua_2021.pdf

